
INTRODUCIÓN.
A crise do Imperio romano no século III d.de C. trouxo como consecuencia a entrada no seu territorio de pobos “bárbaros”, é dicir alleos á cultura romana; de entre eles van destacar, pola súa importancia na Penísula Ibérica, os visigodos, os cales crearán un reino que pervivirá aproximadamente uns douscentos anos. O remate do seu dominio vén determinado pola chegada doutro continxente humano, os musulmáns, que ocuparán a práctica totalidade das terras peninsulares establecendo un novo modelo social durante máis de sete séculos. 
CORPO DE TEXTO.
	Os visigodos chegan á Península Ibérica  a comezos do século V d. de C. respondendo a unha chamada de auxilio por parte de Roma ante a invasión de suevos, vándalos e alanos(ANTECEDENTES), outros pobos bárbaros. O Imperio é feble e precisa da forza militar dos pobos federados a el en virtude de pactos, como é o caso dos visigodos. Cumpren a tarefa encomendada pero non se instalan definitivamente xa que manteñen a súa capital en Tolosa, na actual Francia. Esta situación manterase ata que no ano 597 d. de C. son derrotados polos francos e empurrados cara o sur, é daquela cando se instalan definitivamente formando un reino independente (xa desaparecera o Imperio Romano de Occidente) con capital en Toledo.
	A monarquía visigoda era electiva, os nobres visigodos elixían ó seu rei de entre eles. Iso explica ás frecuentes loitas polo trono e a inestabilidade ó longo da súa historia. Os monarcas visigodos gozaron en teoría de gran poder, pero non absoluto xa que debían compartilo con outras institucións de goberno como a Aula Rexia, na que rei e aristocracia tomarían as decisión importantes e onde se elixía o novo rei. Tamén tiveron importancia nese campo os concilios ou asembleas de bispos que ademáis das evidentes funcións relixiosas foron asumindo ó longo do tempo outras de carácter político e lexislativo.
Tendo en conta que eran minoría con respecto á poboación hispanorromana paulatinamente fóronse mesturando coa nobreza autóctona. Co fin de homoxeneizar o novo reino foron dando unha seride pasos: Leovixildo unifica o territorio coa expulsión dos bizantinos no sur e o sometemento dos suevos no noroeste. O seu fillo Recaredo pola súa parte vai ser o artífice da unidade relixiosa ó converterse ó catolicismo hispanorromano abandoando o arianismo, unha doutrina que negaba a natureza divina de Xesús. Ambos monarcas quedan ben retratados nas palabras de San Isidoro de Sevilla no documento 1. O terceiro paso importante para a unificación das xentes do reino foi o dado por Recesvinto no ano 654 d. de C. cando establece a igualdade legal mediante o Liber Iudiciorum.
A xa comentada inestabilidade política e as intrigas e loitas polo trono facilitaron a doada vitoria das tropas musulmás na Batalla de Guadalete ante Don Rodrigo no 711 d.de C. e a rápida descomposición do reino visigodo.
Cómpre distinguir varias etapas durante a presenza musulmá en Al-Andalus (nome que lle dan os novos donos á Península Ibérica):  entre 714 e 756 vaise asentar un emirato dependente da autoridade do califato de Damasco, onde goberna a familia Omeia. Isto vai cambiar cando un violento golpe de estado derroca ós mencionados omeias e un dos membros da familia, Abd al Rahman I logra fuxir da matanza e chegar a Al-Andalus dando comezo ó período coñecido como emirato independente de Córdoba que durará ata o 929 e durante o cal a independencia con respecto a Bagdag, nova capital islámica dos agora reinantes Abásidas, é total no aspecto político aínda que se respecta autoridade relixiosa. Será nesta etapa cando se consolide o poder musulmán na península. O documento 2 fai, precisamente, mención dalgunhas medidas tomadas por Abd al Rahman I co obxectivo de afianzar o seu poder nesta etapa.
A terceira etapa comeza cando Abd al Rahman III proclama o califato de Córdoba, que se vai prolongar ata o 1031, sendo a fase de máximo esplendor, sometendo, grazas á creación dun gran exército, ós reinos cristiáns do norte e facéndolles pagar tributos. As disensións internas poñen fin a este período cunha fragmentación do territorio andalusí nunha vintena de pequenos reinos, as taifas, que son atacadas polos cristiáns. Para frear o expansionismo destes chaman na súa axuda a almorábides primeiro e almohades despois, dúas dinastías musulmás norteafricanas. A estrita ortoxia relixiosa destas fíxoas impopulares entre os andalusís. A derrota almohade na Batalla das navas de Tolosa en 1212 provocou a aparición dunhas terceiras taifas que foron caendo en mans dos cristiáns agás o reino nazarí de Granada que sobrevivirá ata 1492 cando se rende ante os Reis Católicos.
A sociedade andalusí foi sobre todo urbana e mercantil, destacando o sector textil e o comercio facilitado pola existencia de dúas moedas fortes como o dinar de ouro e o dírham de prata. A agricultura, que contaba con avanzadas técnicas de regadío, ocupaba á maior parte da poboación o cal non impediu que as cidades alcanzasen gran tamaño e, como se sinala no documento 3,  a Córdoba califal acadase o seu máximo esplendor no século X. Tamén analiza Pablo Dueñas no citado documento 3 o aspecto desas urbes concibidas para a vida privada, con escasos espazos públicos entre os que destacaban a mesquita para a oración o e o zoco ou mercado, rúas irregulares e sinuosas e  defendidas por murallas, nas zonas defendidas ou medinas situaríanse os edificios máis importantes, como a alcazaba ou fortaleza militar.
A composición social era moi heteroxénea, estratificada en grupos étnicos. Nela os árabes constituían a elite seguidos por bérberes e hispanovisigodos. Estes últimos tiveron a opción de converterse ó islam ou conservar a súa fe; os que optaron pola primeira vía recibirán o nome de muladís os segundos serán coñecidos como mozárabes, a eles se refire Ben al-Jatib no documento 2 cando especifíca a presión fiscal á que se viron sometidos durante o emirato independente de Abd al Rahman I para sufragar os gastos que xeneraba a creación dun exército fiel ó emir. A tolerancia dos musulmáns coas chamadas relixións do libro, xudeus e cristiáns, permitía a práctica das mesmas en territorio andalusí a cambio do pagamento de tributos e o sometemento á autoridade musulmá. Por último citar a existencia de escravos que constituían o chanzo máis baixo da sociedade.

BREVE CONCLUSIÓN.
	Se ben culturalmente a sociedade visigoda é bastante pobre e a súa pegada a nivel artístico escasa cabe destacar que o seu empeño en homoxeneizar o territorio coas unificación trerritorial, relixiosa e xurídica senta as bases do que posteriormente serán os reinos cristiáns do norte peninsular.
Pola súa banda a importancia e legado da sociedade musulmá é enorme, e fácilmente rastreable na actualidade tanto na lingua: topónimos, vocabulario… como na arquitectura e urbanismo, As aportacións no campo da mediciña ou a ciencia en xeral e a agricultura e comercio son tamén moi considerables e froito da súa longa pervivencia, case oito séculos, e a súa riqueza.
